
Openbaring 127 ontvang deur Daniel Grobbelaar op 
21/11/19, 09H00 (vervolg) 

Die wat die dwaling soek sal die gees van dwaling 
ontvang, dit is die krag van die vrye wil. Die wat die 
Guns en Verlossing van HOM soek wat LEEF en HEERS, 
sal die Guns van JaHWeH ontvang en sal saam met 
HOM regeer en heers onder die Naam van IsraEL! EL 
met ons!  
Maak gereed o knegte van JaHWeH en maak gelyk die 
Weg van HY wat kom om die nasies te oordeel en SY 
Kudde te versamel, want HY is die Volmaakte Suiwer-
heid in en deur SY Almagtige Wese. En ook Haar, die 
Wysheid van ELOHIM en ook Haar, die Waarheid van 
Vrede in HOM, mag julle nie verwerp nie. Want Sy is in 
HOM en HY in Haar. Die wat wysheid en insig het, 
verstaan en die wat verstandig is, ondersoek. Die Vuur 
van SY LIEFDE kan verteer, maar ook kan die Vuur ‘n 
Hittige Beskutting wees vir hulle wat SY LIEFDE begeer.  
Die Rots is die Berg waarop julle moet bou, die Huis 
van SY Gelofte. Suiwer is die Werke en Verordeninge 
van die Hoogste EL en in die Naam van Melgisedek sal 
die Orde gehandhaaf word en die hulp sal verleen 
word vanuit die Suide.  
Wag op die Stem van JaHWeH en vertrou nie op die 
woorde deur menselippe nie, want die tong is bedrieg-
lik onder die nasies en die lippe van ‘n verraaier spreek 
duisternis vanuit sy duistere hart. Neig julle ore tot die 
Woorde van MAJESTEIT en rig julle oë op na die Berge, 
want Berge versit HY in die Krag en Mag van SY 
Regterhand. Die SPRUIT in Sion sal oorvloedige 
Waters voortbring en julle dors sal geles word, maar 
ook nie geles word nie, want SY Waters van Lewe laat 
die riviere, bronne, damme en fonteine van SY kinder-
harte smag na nog meer! Hoe soet is die Waters van 
LEWE nie! SY Stem is soos die van baie Waters, wat 
Lewend vloei in die sagtheid van SY Barmhartigheid en 
Genade om Nuwe Lewe voort te bring, maar die 
Waters kan ook klowe vorm en deur gesteentes en 
rotse sny soos ‘n Tweesnydende Swaard. Waters, so 
Nederig tog so Kragtig, so lewend tog so Streng in die 
Dag van die Donderweer!  
Die Winde versamel in die Kraal van Gilgal en die 
Winde is teen die Mure van Jerigo gerig. Die natuur-
geeste tesame oefen ook hulle wraak uit oor die 
dwaasheid van die mensdom en die oortredinge van 
die tweegesigte. Neem SY Wet in ag en bepeins dit 
met berou! Want die Sonde van Babilon reik tot aan 
die Hemele en stink voor SY Aangerig. Daar bestaan 
SUIWERHEID, maar min is daarvan oor in die harte van 
die mensdom. 
Ek, MikaEL, die bewaker van Eden, bring in herinnering 
SY Woorde. Seun teen sy vader, dogter teen haar 
moeder, broer teen suster en suster teen broer. So sal 
HY SY opregtes van hart versamel en SY Groot Huis-
gesin oprig.  
Maar wee die wat nie die Liefdesgebod van onse 
Hoogste EL gehoorsaam in Liefde nie, want hulle sal 
agterbly met ‘n aangesig van smart. En hulle wat met 
vroomheid wandel onder ‘n valse godsdienstigheid 

deur om voor te gee dat hulle deur HOM gestuur is, sal 
met ‘n gekners van tande die gevolge van hulle dwaas-
heid besef. Ons MEESTER het tallose kere gewaarsku 
teen die valse gesalfdes, valse profete en valse 
dienaars wat julle met valse profesieë probeer lok na 
hulle hoerhuise van Babilon. 
Ek, MikaEL en sovele andere Boodskappers en Knegte 
van die Allerhoogste sien die oorloë, Gees teen gees! 
Dit manifesteer dan ook in die materiële realm van 
julle bestaan. Die kennis van wapens en die kennis van 
spioenasie wat ingefluister was in die nageslag van 
Esau vanuit die draakmond van SY teenpool. En Boer-
volk van JaHWeH, wees gewaarsku, want hulle loop 
tussen julle rond en julle omhels hulle as broers! Julle 
val voor hulle voete, maar julle sien nie die geveinsd-
heid van hulle bose agendas en vuil gedagtes nie. SY 
Kudde ken SY Stem, luister dus daarna, Volk van die 
Boer!” 
Net na hierdie Woorde van MikaEL, laat sak Hy Sy 
Swaard, wat eintlik Sy hele wese is (moeilik om te 
verduidelik) en JAHSHUA wys vir my in my hart dat ek 
moet let op wat nou gaan gebeur. JAHSHUA wys toe 
ook vir my hoe HY en MikaEL ‘n ooreenkoms aange-
gaan het oor die werke wat MikaEL moet verrig en dat 
dit MikaEL se grootste saligheid is. MikaEL laat sak toe 
die Swaard van Hemelse Vlamme en Hy raak met die 
Punt van die Swaard op die Wolke waarop ons staan. 
En onmiddellik verander die Wit Wolke na Wolke met 
‘n glinsterende kleur van goud.  
Ek sien toe hoe die Wolke in beroering kom en aan die 
beweeg raak onder die Bevel van JAHSHUA en ‘n 
Groot Sirkel van Lig, maar dit was soos ‘n Lens waar-
deur mens alles kon sien, begin toe te open waardeur 
ek kon sien en ek sien toe ‘n wêreld, ‘n hele wêreld 
van bo af. Maar dit is nie soos ons wêreld hier nie. 
Alles beweeg in harmonie en volgens die Gees van 
Liefde.  
Ek kyk toe reguit af en sien ‘n bymekaarkompunt van 
vier riviere wat uit verskillende rigtings kom. JAH-
SHUA plaas toe SY Hand op my skouer en met SY 
ander Hand wys HY na bo waar ek moet kyk. Ek sien 
toe dieselfde Goue magtige groot Boomwortels wat 
hierdie Wolke genereer tesame met die uitstraling van 
Lig. Ek sien toe hoe hierdie Boomwortels ook ‘n goue 
olie begin afskei het en die Wolke het dit opgeneem 
en elke lewende wese op hierdie wêreld gesalf het.  
Die vier riviere het elkeen ‘n oortreffende kleur skyn-
sel in hulle Waters gehad. Een wat ‘n kleurskynsel van 
rooi, ander ‘n kleur van wit, ander ‘n kleur van blou en 
die ander rivier ‘n kleur van groen en Lewe en 
Wysheid gehad .  
Daar was baie mense of wesens in bootjies en 
kindertjies in mandjies wat op die riviere vertoef het, 
maar hulle het gewag vir iets om te gebeur. Hulle het 
so ‘n groot verwagting in hulle oë gehad, maar hulle 
oë was heeltyd gerig op JAHSHUA wat die Ewige Son 
en Warmte vir hulle is. 
(Einde van ervaring) 

